Teny mitondra fanantenana ...

Ahoana no fomba fivavaka?

Inona no atao hoe « mivavaka »? Moa ve miteniteny irery eo fotsiny ireo olona mivavaka? Moa ve amin’ny fotoan-tsarotra ihany no vao tokony hivavaka isika? 
Ny vavaka dia resaka atao amin’Andriamanitra tahaka ny resaka atao amin’ny sakaiza tiana indrindra. Koa, mba hahafahana manao izany, dia ilaina ny mandray an’Andriamanitra ho toy ny sakaiza. Zava-tsarotra ihany izany ho an’ny olona maro izay mihevitra fa tezitra aminy Andriamanitra noho ny asa ratsy rehetra nataony. Heveriny ho toy ny Mpitsara lozabe sy tsy mifaditrovana Izy ka miandry kendry tohina fotsiny ary finaritra ny mampijaly ka tia tena sy manome anjara ratsy ho antsika fotsiny ho an’ny zanak’olombelona. Dia mitora-bato avyany an-danitra tsy misy farany ary tsy azo iresahana fa ilana mpanelanelana maro sy fanatitra be.
Soa ihany fa tsy antony tokony tsy hivavahana izany. Mety tsy hankasitrahan’Andriamanitra avokoa ny asantsika rehetra. Kanefa, raha tena heverina, moa ve manary ny zanany ny ray aman-dreny rehefa tsy mankato ny zanany? Mazava loatra fa tsia! Dia tahaka izany koa Andriamanitra. Andriamanitra fitiavana izy ary tia anao mihoatra noho izay tia anao indrindra eto an-tany. Na dia mety mbola manao zavatra mety tsy ankasitrahany aza ianao, dia tsy mitsahatra mitia anao hatrany Izy. “...efa tia ny Azy izay amin'izao tontolo izao Izy, dia tia azy hatramin'ny farany. » (Jaona 13:1). «Tsara fanahy Izy; » (Jaona 7:12) ary Andriamanitra azo iresahana sy ifandaharana tsara: “Avia ary hifandahatra isika hoy Jehovah... Isaia 1:18).
Ahoana no fomba hiresahana Aminy na ataoa ahoana no fomba fivavaka Aminy?
Rehefa miresaka momba ny vavaka dia mby ao an-tsaina ny fihetsik’olona mandohalika sady mikimpy, mitsangana kanefa tsy izany ihany no fomba fivavaka. Misy olona sasany tia mivavaka mipetraka. Misy olona sasany eo am-pandriana no mivavaka, mialoha ny hifohazany na mialoha ny hatoriany. Misy ihany koa aza ireo izay mivavaka sady mihiratra, na dia vitsivitsy ihany aza izy ireo.

Ao aza ireo renoky ny torimaso raha nivavaka teo am-pandriana. Maro ireo mahatsiaro meloka noho izany ka mieritreritra hoe: “Tena fomba ratsy ny mivavaka toy izany!” Maninona raha izao no hiheverana azy hoe: “Tsara izany fomba fidirana amin’ny torimaso izany!”

Tokony hotononina ve ny vavaka sa atao mangina ao am-po fotsiny ihany? Tsy mampaninona na inona na inona safidinao. Izay mety aminao no ataovy. Ny ankabeazan’ny olona dia manonona ny vavaka ataony indraindray, ary indraindray dia ao am-pony izy no mivavaka, arakaraky ny toe-javatra ihany io.
Maro ny olona manamelo-tena satria manana fironana hivezivezy sy manidintsidina tsy tana ny eritreriny rehefa mivavaka izy. Mety hanjo ny olona rehetra anefa izany, indrindra rehefa lava ny vavaka atao. Anontanio ny tenanao raha tsy mba mivily mihitsy ny resaka rehefa miresaka amin’ny namanao ianao. Mazava loatra fa misy izany! Amin’ny ankapobeny dia ny iray aminareo no hamerina ny resaka ao amin’ny tena foto-dresaka. Ny tokony hatao, arak’izany, dia ny mamerina tsotra fotsiny ny resaka atao amin’Andriamanitra amin’izay tena foto-dresaka.
Rahoviana no tena fotoana mety tokony hanandratana vavaka?

Tsy misy hoe “fotoana mety” tokony hivavahana. Kanefa tahaka ny fananantsika fotoana raikitra hisakafoana, dia tsara ihany koa ny manana fotoana raikitra isan’andro hivavahana. Maro ireo olona izay mahita fa ny fotoana tsara indrindra hivavahana dia ny maraina, mialoha ny hiatrehana ny rotorotom-piainana tontolo andro. Manavanana kokoa anao angamba ny manao toy izany, kanefa mety ihany koa ny fotoana hafa mandritra ny andro.

Hevitra tsara ihany koa ny mivavaka mandritra ny raharaha atao izay tsy dia mila fifantohana loatra. Ohatra, ny mamily fiarakodia dia raharaha efa mahazatra, hany ka raha misy namanao ao anaty fiara dia tsy mampaninona anao ny mamily ny fiarakodia sady miresaka aminy. Arak’izany dia afaka ny ho mpiara-dàlana aminao Andriamanitra, ka azonao atao ny mifampiresaka Aminy rehefa mamily fiarakodia irery ianao. Ataovy tahaka ny hoe mipetraka eo anilanao Izy ary miresaha Aminy.
Indraindray isika dia mandalo fotoan-tsarotra. Misy toe-javatra izay mety hiteraka fahatezerana na fitaintainana ao anatintsika. Ireny dia fotoana tokony handefasantsika antso vonjy amin’Andriamanitra amin’ny alalan’ny vavaka fohy.
Na dia sahiran-tsaina aza ianao dia azonao atao ny mampitsahatra vetivety ny raharahanao mba hanao vavaka fohy; ohatra: mba hisaoranao an’Andriamanitra noho ireo fahagagana madinika izay ataony eo amin’ny fiainanao, dia azonao atao ny manao hoe: “Andriamanitra ô, tena nahafaly ahy ny fankasitrahan’ny mpampiasa ahy androany” na “Misaotra noho ny alokaloka izay omenao amin’ity andro mafana ity!” na koa “Misaotra noho ireo paoma matsiro izao nohaniko teo!”

Inona no tokony entina am-bavaka?
Tsy misy fetra ny lisitry ny zavatra azo entina am-bavaka. Inona no ilainao? Mangataha amin’Andriamanitra mba hanomezany anao izay ilainao amin’ny fotoana maha-mety izany sy amin’izay fomba tsara indrindra eo imasony. Azonao entina am-bavaka koa ireo nofinofinao, ireo zavatra izay irinao na dia tsy zava-dehibe aza.

Azo antoka fa te hivavaka ho an’ireo olana atrehinao ianao, zava-dehibe ihany koa ny mangataka ny hery hoenti-manaiky izay zavatra hiseho. Samy manana ny fiheverantsika izay zavatra tokony hitranga isika, ary ataontsika izay fomba rehetra hahatanteraka azy ireny. Mazàna ny fototry ny olantsika dia ny tsy fahatanterahan’ny faniriantsika. Tsy mahagaga raha toa ka toy izao no fanombohan’ilay vavaka malaza antsoina hoe “vavaka fangataham-pahatoniana”: “Andriamanitra ô, omeo ahy ny fahatoniana hahaizako manaiky ny toe-javatra izay tsy azoko ovaina.”
Mivavaha ho an’ireo olona tianao sy sarobidy aminao: ny fianakavianao, ny mpiara-monina aminao, ny mpiara-miasa aminao. Mangataha amin’Andriamanitra ny mba hitahiany azy ireny ara-panahy. Azonao entina am-bavaka ihany koa ireo olona izay anananao olana ara-pifandraisana. Mangataha manokana amin’Andriamanitra ny hanomezany anao fahendrena hoenti-mifandray amin’izy ireo eny fa na dia izay tsy tianao sy fahavalona indrindra aza.
Raha lavo tamin’ny fakam-panahy ianao ka mahatsiaro tena ho meloka, inona no tokony hatao? Amin’io tranga io dia vavaka roa no amporisihana mba hataonao: voalohany dia mangataha amin’Andriamanitra mba hamelany helokao, azo antoka fa hamela anao Izy; ary mangataha fahendrena Aminy mba hialanao amin’io fahazaran-dratsy io. Angataho koa Izy hanova ny fonao mba tsy ho lavo intsony ianao.
Sakaizanao Andriamanitra, ary tena izany tokoa, na dia matahotra Azy aza ianao, na dia tsy mino Azy aza ianao. Raha mbola tsy niresaka taminy ianao dia araho ireo torohevitra ao amin’ny fizarana “Dingana voalohany”. Fifaliana ho an’Andriamanitra ny hihaino anao!

DINGANA VOALOHANY

Raha mbola tsy zatra miresaka amin’Andriamanitra ianao dia ilainao ny mianatra mamantatra Azy, tahaka ny mifankahalala amin’ny sakaiza rehetra.

Ampahafantaro Azy ny momba anao. Azonao atomboka toy izao: “Andriamanitra ô, tsy mbola mahafantatra Anao aho, kanefa maniry aho ny mba hahafantatra Anao.” Azonao tononina izany vavaka izany, na ataonao mangina ao am-ponao. Avy eo, tahaka izay fanao amin’ny namana vaovao, dia resaho Amin’ny ny momba ireo fianakavianao, ambarao Aminy hoe aiza ianao no miasa, aiza ianao no monina. Angataho Izy hiseho aminao manokana. Lazao Aminy mivantana izay ao am-ponao.
Resaho aminy ny olanao. Ny fotoana voalohany iresahana amin’Andriamanitra dia mazàna vanim-potoana iatrehanao olana goavana. Tantarao Aminy ny olanao, tahaka ny firesahanao amin’ny namana akaiky. Ambarao Aminy fa tsy hitanao izay vahaolana, nefa maniry hahita izany ianao. Aza variana mamorona an’eritreritra olana mbola tsy misy akory ka dia efa mampiferinaina anao ambony ihany ary angoninao sy avelanao hampijaly anao sahady. Aza miezaka hialoha làlana izay vahaolana atolony fa mahandrasa ka diniho ny fomba hidirany an-tsehatra eo aminao manokana ho famaliany ny vavakao.
Misaora Azy. Farano ny vavakao amin’ny alalan’ny fisaorana Azy noho ny nihainoany anao sy noho ny hanomezany vahaolana ho anao amin’ny fotoana mety.

« Aza manahy na inona na inona; fa aoka ny fivavahana sy ny fifonana mbamin'ny fisaorana no ho entinareo manambara ny fangatahanareo amin'Andriamanitra amin'ny zavatra rehetra. » (Filipiana 4:6) « Ary ho an'izay mahay manao mihoatra noho ny zavatra rehetra, eny, mihoatra lavitra noho izay rehetra angatahintsika na heverintsika aza, araka ny hery izay miasa ato amintsika, » (Efesiana 3:20)

Tsy ho ela dia ho tsapanao fa sakaizanao Andriamanitra!
*
*
*

Efa noheverinao ve fa mety hanova tokoa ny fiainana ny fandinihana ny Baiboly isan’andro? Mety hahitanao fahasambarana sy fiadanam-po ary fahombiazana kokoa ny fanaovanao izany.
Nahoana moa raha andramana?

Hahafahanao manaraka maimaim-poana fianarana Baiboly, na hahazoanao lisitr’ireo tolotra hafa dia antsoy ny:
454 7467/ 467 03292 na manorata amin’ny:

La Voix de l’Espérance, BP 18, Rose Hill

Email: voixde.lesperance@yahoo.com
Adiresy hafa:

Anarana:_____________________________ Tel.:_____________________________

*
*
*
Maniry hisoratra anarana amin’ny fianarana Baiboly amin’ny alalan’ny taratasy ifandefasana aho:

Anarana sy Fanampiny: .................................................................................................................

Adiresy: .................................................................................................................

Tel.: .................................................................................................................

Mailaka: .................................................................................................................

Ity tapakila ity dia alefaso amin’ity adiresy manaraka ity:
La Voix de l’Espérance, BP 18, Rose Hill

Na amin’ny:

Mailaka: voixde.lesperance@yahoo.com
*
*
*

Fanilon'ny tongotro Sy fanazavana ny lalako ny teninao.
Salamo 119:105

*
*
*

